
Adeja s'es amudido  
La cansoun dóu bèl estiéu,  
Mai d'un signe fugitiéu  
N'an vuja la pressentido  
Au cor di blacas roussèu  
Qu'eilalin l'auro despueio...  
— Dóu mai l'aubre perd si fueio  
E dóu mai se vèi lou cèu! 
 
 
Li nuechado se fan frejo,  
Imourous li calabrun,  
Se destrìo lou plagnun  
De l'autouno que s'eigrejo  
'mé lou fremin di rousèu  
Que s'aclinon vers la mueio…  
— Dóu mai l'aubre perd si fueio  
E dóu mai se vèi lou cèu! 
 
 
Fai bèu tèms e li vesprado  
Soun mai undo qu'un diamant,  
Mai dóu jour à l'endeman  
Tant se pòu la revirado  
E, crentous, van lis aucèu  
S'acata dins la bambueio...  
— Dóu mai l'aubre perd si fueio  
E dóu mai se vèi lou cèu! 
 
 
I'a peréu uno calanço  
Au cèu-sin de nòsti jour,  



Lou soulèu emé l'errour  
Un moumen soun en balanço: 
Pièi la flour toumbo en moussèu  
Pièi la frucho se desgrueio...  
— Dóu mai l'aubre perd si fueio  
E dóu mai se vèi lou cèu! 
 
 
Lis espèr que l'amour douno,  
Li bèu plan e li desi  
A-cha-pau se soun blesi...  
Aro, pòu veni l'autouno: 
La cisampo e si bacèu  
Carrejon tout à la sueio...  
— Dóu mai l'aubre perd si fueio  
E dóu mai se vèi lou cèu! 
 
 
E pamens sus lis auturo  
Lou tremount largo un dardai: 
Oublidous di vièi pantai,  
M'espaceje à la tarduro  
Pèr escouta li counsèu  
Dóu vènt-d'aut e de la plueio...  
— Dóu mai l'aubre perd si fueio  
E dóu mai se vèi lou cèu! 

